
განმარტებითი ბარათი

,,მომსახურების ბაზრის შესაბამისი სეგმენტების განსაზღვრისა და კონკურენტუნარიანობის ანალიზის მეთოდოლოგიური წესების დამტკიცების თაობაზე“ საქართველოს კომუნიკაციების ეროვნული კომისიის 2007 წლის 31 აგვისტოს N5 დადგენილებაში ცვლილების შეტანის თაობაზე“ საქართველოს კომუნიკაციების ეროვნული კომისიის დადგენილების პროექტზე  
ა) დადგენილების პროექტის მიღების მიზეზი
კომისიის მიერ მომზადებულია „ბაზრის კონკურენტუნარიანობისა და მნიშვნელოვანი საბაზრო ძალაუფლების მქონე ავტორიზებული პირების განსაზღვრის მეთოდოლოგიისა და პროცედურების დამტკიცების თაობაზე" საქართველოს კომუნიკაციების ეროვნული კომისიის დადგენილების პროექტი, რომელიც ახლებურად აყალიბებს „მომსახურების ბაზრის შესაბამისი სეგმენტების განსაზღვრისა და კონკურენტუნარიანობის ანალიზის მეთოდოლოგიური წესების დამტკიცების თაობაზე“ საქართველოს კომუნიკაციების ეროვნული კომისიის 2007 წლის 31 აგვისტოს N5 დადგენილებით დამტკიცებულ იმ წესებს, რაც უკავშირდება მნიშვნელოვანი საბაზრო ძალაუფლების მქონე ავტორიზებული პირის/პირების განსაზღვრას. 

ამდენად, კომისიის მიერ ახალი დადგენილების მიღების შემდეგ საჭირო გახდება „მომსახურების ბაზრის შესაბამისი სეგმენტების განსაზღვრისა და კონკურენტუნარიანობის ანალიზის მეთოდოლოგიური წესების დამტკიცების თაობაზე“ საქართველოს კომუნიკაციების ეროვნული კომისიის 2007 წლის 31 აგვისტოს N5 დადგენილებაში (შემდგომში - დადგენილება) ცვლილების შეტანა, რათა ერთი და იგივე საკითხი არ დარეგულირდეს ორი სხვადასხვა ნორმატიული აქტით და არ მოხდეს ნორმების კოლიზია.
ბ) დადგენილების პროექტის არსი და დამახასიათებელი ძირითადი ნიშნები

დადგენილების პროექტის შესაბამისად, დადგენილებას ემატება 11 მუხლი, რომელიც აკეთებს დათქმას, რომ „ელექტრონული კომუნიკაციების შესახებ“ საქართველოს კანონით გათვალისწინებული კონკურენციის წინასწარი რეგულირების მიზნით კონკურენტულობის კვლევისა და ანალიზის ჩატარება განხორციელდეს „ბაზრის კონკურენტუნარიანობისა და მნიშვნელოვანი საბაზრო ძალაუფლების მქონე ავტორიზებული პირების განსაზღვრის მეთოდოლოგიის და პროცედურების დამტკიცების თაობაზე“ საქართველოს კომუნიკაციების ეროვნული კომისიის  დადგენილების შესაბამისად“.

ამ ეტაპზე მოქმედი დადგენილების ძალადაკარგულად გამოცხადება არ ხდება, რაც განპირობებულია იმ გარემოებით, რომ დადგენილება ასევე ითვალისწინებს სპეციალურ წესებს ბაზრის შესაბამის სეგმენტზე შერწყმის ან წილების შეძენის წინასწარი რეგულირების თაობაზე. ამასთან, დადგენილებით დამტკიცებული „მომსახურების ბაზრის შესაბამისი სეგმენტების განსაზღვრისა და კონკურენტუნარიანობის ანალიზის მეთოდოლოგიური წესების“ 32-ე მუხლის შესაბამისად, „ბაზრის შესაბამის სეგმენტზე ჩამოყალიბებულ კონკურენტულ მდგომარეობაზე შერწყმის ან წილის შეძენის შესაძლო გავლენის გამოკვლევის ჩატარება განხორციელებულ უნდა იქნეს ამ დებულებით განსაზღვრული კონკურენციის კვლევისა და ანალიზის მეთოდოლოგიური წესების შესაბამისად“. ამდენად, თუ მოხდება დადგენილების ძალადაკარგულად გამოცხადება ან კონკურენციის კვლევისა და ანალიზის მარეგულირებელი ნორმების ამოღება, შერწყმის/წილის შეძენის შესაძლო გავლენის შეფასების მეთოდოლოგიური წესები აღარ იარსებებს. 
შესაბამისად, ცვლილება შეეხება მხოლოდ მნიშვნელოვანი საბაზრო ძალაუფლების მქონე ავტორიზებული პირების განსაზღვრის მეთოდოლოგიას (მითითება კეთდება ახალ დადგენილებაზე) და შერწყმის/წილის შეძენის შეფასების მიზნებისათვის, მოქმედი მეთოდოლოგიური წესები ისევ დარჩება ძალაში. 
გ) დადგენილების პროექტის საფინანსო-ეკონომიკური გაანგარიშება
დადგენილების პროექტის მიღება არ იქონიებს გავლენას საქართველოს კომუნიკაციების ეროვნული კომისიის ბიუჯეტზე.

დადგენილების პროექტის მიღება არ იქონიებს გავლენას სახელმწიფო ბიუჯეტის საშემოსავლო და ხარჯვით ნაწილებზე და არც იმ პირთა ფინანსურ მდგომარეობაზე, რომლებზეც გავრცელდება მისი მოქმედება.

დ) გენდერული თანასწორობის მდგომარეობაზე კანონქვემდებარე ნორმატიული აქტის პროექტის მოსალოდნელი ზეგავლენის შეფასება

დადგენილების პროექტის მიღებით გენდერული თანასწორობის მდგომარეობაზე ზეგავლენის მოხდენა მოსალოდნელი არ არის.

ე) ევროკავშირის ის სამართლებრივი აქტი, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან
ასეთი არ არსებობს. 

ვ) დადგენილების  პროექტის ავტორი და წარმდგენი
დადგენილების პროექტის ავტორი და წარმდგენია საქართველოს კომუნიკაციების ეროვნული კომისია.

